
Тоҷикон дар тамаддуни ҷаҳонӣ ба қайси миллати тамаддунофар ва 

соҳибтамадцун ҳанӯз аз ахди бостон сабти ном карда, дар рушди фарҳанги 

умумибашарй, хусусан минтақа ҳиссаи арзанда ва басо поянда гузоштаанд. 

Маҳз ҳамин эътирофот боиси он гардидааст, ки дар масири таърих 

мусташриқин ба мероси фарҳангии аҷдодии мо руҷӯъ намуда, ганҷинаи 

бузурги улуми тоҷикиро пештар ва бештар аз мо ба риштаи пажӯҳиш 

кашидаанд. Дар идомаи таҳқиқоти хазинаи тамаддуни тоҷикон дар масири 

таърих аз тарафи муаррихону мутафаккирон, сайёҳону ҷуғрофидонҳои 

юнониёну римиёни қадим, арабҳову туркҳо, чиниҳою муғулҳо ва амсоли 

он, инчунин мавҷи дигари таҳқиқот ва омӯзиши таъриху фарҳанг, оину 

русумот ва захираҳои табий ба муҷарради ҳуҷуми Русияи подшоҳй ба 

Осиёи Марказй шурӯъ мегардад, ки дар оянда боиси ба вуҷуд омадани 

дигаргунии куллӣ дар фазой илмии Тоҷикистон, пеш аз ҳама ташаккул ва 

рушди соҳаҳои мухталифи илм, таъсисёбии пажӯҳишгоҳҳои илмӣ- 

таҳқиқотӣ, ба вуҷуд омадани улуми замонавй ва ниҳоят муаррифй 

гардидани мероси бузурги фарқангии тоҷикон дар доираҳои илмии Русия 

ва дигар манотиқи дунё мегардад.

Ҳамин тавр, бархе аз муҳаққиқони рустабор ва русзабон, чӣ дар 

давраи подшоҳӣ ва чй дар давраи Шӯравй новобаста аз адои вазифаҳои 

хизматиашон ва дунболагирии манфиатҳояшон, инчунин аз фурсат ва 

имконоти мавҷуда истифода намуда, корҳои илмй-таҳқиқотие анҷом 

доданд, ки баъзе аз онҳо то ба имрӯз ҳамчун поягузори мактабҳои 

пажуҳишии соҳаҳои гуногуни илм эътироф карда мешаванд ва ё ин ки

бархе аз таҳқиқоти эшон ба ҳайси асарҳои бунёдй то кунун хидмат карда 
истодааст.

Алексей Алексеевич Бобринской аз зумраи чунин мусташриқинест, 

ки дар омӯзиши таъриху фарҳанги сарзамини Тоҷикистони кунунй, 

хусусан Бадахшон саҳми назаррас гузоштааст. Мавҷи экспедитсияҳои 

илмй-таҳқиқотии пайдарпайи олимони рус ба Бадахшон гуё 

инъикоскунандаи кашфи Бадахшон барои эшон маҳсуб меёфт. Аз тарафи 

дигар Бадахшон ҳамчун осорхонаи зинда диққати онҳоро ба худ ҷалб 

менамуд. Омӯзиши русумот ва урфу одатҳо ва умуман этнографияи 

мардуми Бадахшон меҳвари асосии фаъолияти экспедитсияҳо ва корҳои 

илмӣ-таҳқиқотии пажӯҳишгарони рус ба ҳисоб мерафт.

Диссертатсияи мазкур, ки ба яке аз муҳаққиқони намоёни рус, граф 

А.А. Бобринской (1861-1938), ки дар омӯзиши таърих ва мардумшиносии 

тоҷик нақши боризе гузоштааст, бахшида шудааст, ки охири асри XIX -  

ибтидои асри XX ба Осиёи Миёна сафар карда, тарзи зиндагй ва урфу 

одати тоҷиконро таҳқиқ намудааст. А.А. Бобринской дар қатори аввалин 

олимони рус буд, ки ба омӯзиши илмии Бадахшон оғоз намуд. Таҳқиқоти 

олимони рус дар ин давра хусусияти стратеги дошт, зеро Россия мавқеи 

ҳарбӣ -  сиёсии худро барои даҳсолаҳо дар ин минтақа пешбинй менамуд. 

Аз ин лиҳоз, маълумоти пурра дар бораи икдим ва сарватҳои табии ин 

минтақа, дину оин, таърих, этнография ва урфу одати сокинони он вазифаи 

сатҳи давлатӣ гардид. Аз ин рӯ, гуфтан ба маврид аст, ки мавзӯи интихоб 

намудаи докторант басо актуалӣ арзёбӣ мегардад ва анҷом ёфтани чунин 

тадқиқот боиси падид омадани саҳафоте чанд дар илми таърихнигории 

ватанй хоҳад шуд. Зеро, таҳқиқоти докторант ба фаъолияти шахсияте 

бахшида шудааст, ки тамоми умр, сарват ва ҳатто хурдтарин имконоташро 

дар роҳи тоҷикшиносй, хусусан минтақаҳои кӯҳии Тоҷикистон, назири 

Бадахшон бахшида аст ва дар муаррифии мероси фарҳангии тоҷикон дар 

доираи мактабҳои илмии Русия ва берун аз он ҳисаи арзанда гузоштааст.

Ҷиҳати анҷом додани чунин як таҳқиқоти қобили қабул докторант 

бештар ба маводи бойгонӣ, осори муҳаққиқон ва донишмандони соҳа, 

асарҳои А.А. Бобринской ва дигарон такя намудааст ва дар диссертатсияи 

мазкур методҳои қиёкӯнӣ ва хулосабарорй, ки равиши асосии кори илмӣ- 

таҳқиқотиро ташкил медиҳад ба назар мерасад.

Мақсади таҳқиқот ба назари докторант аз таҳқиқи фаъолияти илмии 

А.А. Бобринской дар Кӯҳистони Бадахшон ва муайян намудани аҳамияти 

илмии осори аъзои экспедитсия барои илми таърих ва этнографияи тоҷик 

иборат мебошад ва объекти таҳқиқотро бошад ҳаёт ва фаъолияти илмии 

Алексей Алексеевич Бобринской дарбар мегирад, ки нақши ӯ дар омӯзиши 

таърих ва этнографияи мардуми Кӯҳистони Бадахшонро докторант ҳамчун 

нуқтаи асосй дар мавзӯи диссертатсия арзёбй намудааст.

Мавзуи (предмет) таҳқиқотро баррасии сафарҳои Алексей Алексеевич 

Бобринской ба минтақаи кӯҳистони Бадахшон, таҳлили асарҳои олим, 

ақидаҳо ва пешниҳодҳои вай оид ба таърих ва этнографияи ин минтақа, 

инчунин таҳлилҳои муқоисавӣ дар доираи ин мавзуъро ташкил медиҳанд.

Марҳила, макон ва давраи таҳқиқот давраи ҳаёт ва фаъолияти граф 

А.А. Бобринскойро фаро шрифта, он солҳои 1861-1938 дар бар мегирад.

Доираи чуғрофии таҳқиқот манотиқи Кӯҳистони Тоҷикистони 

имрӯзаро дар бар мегирад, ки тавассути он экспедитсияи граф А.А. 

Бобринской аз он ҷойҳо гузашта буд. Аз он ҷумла ба доираи ҷуғрофии 

рисола қаламрави Кӯҳистони Бадахшон -  Дарвоз, Рӯшон, Шугнон, 

Ишкошим ва Вахон дохил мешаванд.

Асосҳои назарявии таҳқиқоти диссертатсияро ҳамаи самтҳои 

фаъолияти илмӣ, ақидаҳо ва натиҷаҳое, ки дар меросии илмии А.А. 

Бобринской оид ба таърих ва этнографияи Кӯҳистони Бадахшон 

бахшида шуданд, дар бар мегиранд. Ҳамзамон дар таҳқиқоти мазкур аз 

осор ва ақидаҳои олимони рус, Ғарб ва ватанй дойр ба тамоми соҳаҳои 
ҳаёти мардуми тоҷикони кӯҳистон истифода шудааст. Муаллиф дар 

таҳқиқоти худ кӯшиш кардааст, ки мероси илмии олимони Ғарбу руси

дар ҳамон вақт доир ба минтакаи кӯҳистон таҳқиқот анҷомдодаро бо 

мероси илмии олими мазкур муқоиса карда, андешаҳои худро асоснок 

намояд. Дар баробари ин, муаллиф маводи бойгонӣ, сарчашмаҳои 

таърихӣ, ва таҳқиқоти илмй низ мавриди истифода қарор дод, ки 

асосҳои назариявии таҳқиқоти диссертатсияро ташкил медиҳанд.

Асоси методологии таҳқиқот: Асоси методологии таҳқиқоти мазкурро 

таҳлили маълумотҳои таърихй ташкил медиҳанд, ки дар онҳо ҳаёт ва 

фаъолияти илмии граф А.А. Бобринской инъикос ёфтааст. Ҳангоми 

баррасии мавзуъ методологиям илмҳои таърих, ҷуғрофия ва этнография 

дар ҳамбастагӣ бо дигар усулҳои таҳқиқот мавриди истифода қарор 

гирифт. Ҳамчунин усули ягонагй ва пайдарҳамии таҳлили мавзуъ 

истифода гардид. Бо истифода аз усулҳои объективизм ва субъективизм 
шарҳи воқеаҳо аз сарчашмаҳо оварда шуда, дар хусуси ҳақиқатнигории 

онҳо фикру мулоҳизаҳои муаллиф иброз гардидаанд.

Инчунин дар рафти таҳқиқоти мазкур методологиям материализми 

диалектикӣ, категорияҳои фалсафӣ ва методҳои таҳқиқотии илми таърих 

васеъ истифода гардиданданд. Маълумотҳои дар диссертатсия 

овардашуда, ҳамчун қисми таърихи кишвар дар иртибот бо дигар ахбор 

таҳлил ва муқоиса гардиданд. Дар асоси таҳлилҳо мазмун ва шакли 

таҳқиқотҳо, шумораи далелҳо ва сабабу оқибати таҳқиқотҳо муайян 
гардид. Дар рафти таҳқиқи мавзуъ инчунин методҳои таҳлили 

структуравй ва синтез, методи таҳлили математики барои тартиб ва 

муқоиса кардани факту рақамҳо ва хулосабарорй истифода шуд.

Сохтор ва ҳаҷми диссертатсия. Диссертатсия аз муқаддима, се боб, 

хулоса ва номгӯи адабиёт иборат мебошад.

Боби якуми диссертатсия “Ш арҳи ҳол ва мероси илмии А . А . 

Бобринской” аз ду зербоб иборат буда, дар зербоби якуми боби аввал 

«Давраҳои асосии ҳаёт ва фаъолияти А . А . Бобринской” ҳаёт ва 

фаъолияти А. А. Бобринской баррасй гардидааст. Дар диссертатсия қайд 

гардидааст, ки Алексей Алексеевич Бобринской 21 декабри соли 1861 дар 
шаҳри Москваи империям Россия дар оилаи асилзода таваллуд ёфтааст.

Шароити хуби моддии оила имконият фароҳам овард, ки Алексей дар 

мактабҳои беҳтарини шаҳри Москва таҳсил намояд. Шавқу рағбати зиёд 

ба илм ва дурандешӣ хусусиятҳои беҳтарини хислати А.А. Бобринскойро 

ташкил медоданд. Барои хизматҳои шоён ва корҳои таҳқиқотӣ дар соҳаи 

этнография А. А. Бобринской соли 1905 узви ҳақиқии Ҷамъияти 

антропология ва этнография ва Ҷамъияти ҷуғрофии Россия гардид. Баъди 

хатми мактаб, А.А. Бобринской бо гурӯҳи олимони соҳаи этнография 

шиносой пайдо мекунад.

Ҳамин тавр, давраҳои асосии ҳаёт ва фаъолияти А.А. Бобринскойро 

докторант таҳлил намуда, ба хулосае омадааст, ки шароити хуби таҳсил 

дар мактаб ва завқи зиёд нисбат ба этнография ва таърихи халқҳои гуногун 

ин шахси бузургро ба роҳи илм ҷалб намудааст.
Дар зербоби дуюми боби аввал “Тахдили осори илмии А .А . 

Бобринской оид ба Кӯҳистони Бадахшон» асарҳои олим, ки ба масъалаҳои 

этнография ва таърихи Бадахшони Кӯҳй бахшида шудаанд, таҳлил карда 

шудаанд. Мероси илмӣ ва маълумотҳои этнографии А. А. Бобринской 

дойр ба минтақаи Бадахшон аз се китоб иборат мебошад, ки докторант дар 

зербоби мавриди назар масъалаи болозикрро матраҳ намудааст. Ҳамин 

тариқ, корҳои илмии А.А. Бобринской хусусияти ягона надошта, тамоми 

соҳаҳои ҳаётро фаро гирифтанд. Докторант ба маврид иброз намудааст, 

ки асари охирии ӯ дар таърихнигории рус аввалин таҳқиқе мебошад, ки 

дар он муаллиф кӯшиш намудааст, ки тамоми масъалаҳои этнографии 

мардуми Бадахшонро инъикос намояд.

Боби дуюми диссертатсия «Инъикоси таърихи Помир дар асархои А. 

А. Бобринской» ном дошта аз чор зербоб иборат мебошад. Дар зербоби 

якуми боби дуюм “Вазъи сиёсии Помир дар охири асри X IX ” вазъи сиёсии 

минтақа дар охири асри XIX тахдил гардидааст. Чуноне ки докторант қайд 

намудааст, вазъияти минтақа дар арафаи сафарҳои А.А. Бобринскойро 

омӯхта, онро бояд ҳамчун як қисми таърихи муносибатҳои Англия ва 

Россия баэътибор гирифт, зеро тамоми воқеаҳо ва нақшаҳое, ки дар

байни ин давлатҳо амалӣ мешуданд, хоҳу нохоҳ ба қисмати мардумони 

минтақаи Помир таъсир мерасониданд. Ба хулосаи докторант, А. А. 

Бобринской сиёсати Россия ва Англияро ҳангоми сарҳадмуайянкунй 

тавассути дарёи Панҷ нисбат ба тоҷикони Помир зери танқид қарор дода, 

онро шабеҳи тақсим намудани як деҳаи руснишин, аз миёни як кӯча, байни 

ду давлат донистааст.

Дар зербоби дуюми боби дуюм “А .А . Бобринской ва инъикоси 

таърихи исмоилия дар Помир” саҳми А. А. Бобринской дар омӯзиши 

мазҳаби исмоилия инъикос гардидааст. Муҳимтарин мавзуъ барои А.А. 

Бобринской дар давоми се экспедитсияи вай исбот намудани паҳншавии 

мазҳаби исмоилия дар Помир буд. Дар рафти таҳқиқот ӯ бори нахуст дар 

таърихнигории рус исбот менамояд, ки тоҷикони Помир пайрави мазҳаби 

исмоилия мебошанд. Чунон ки худи А.А. Бобринской менависад, 

мардуми Помир оид ба мазҳаби худ маълумот ба шахси бетона 

намедоданд. Докторант дар интиҳои зербоби мазкур ба хулосае омадааст, 

ки А.А. Бобринской дар таърихнигории рус аввалин олиме дониста 

мешавад, ки тавонист маълумоти муайянро дар бораи эътиқоди динии 

сокинони Помир ва тарзи фаъолияти институтҳои пирони исмоилиро 

бевосита аз суханони пирони исмоилй дастрас намояд.

Дар зербоби сеюми боби дуюм «Иқтисодва муносиботи заминдорй’ 

масъалаҳои иқтисодӣ ва заминдории сокинони Бадахшон дар асоси 

маълумоти А. А. Бобринской инъикос гардидааст, Масъалаи дигаре, ки 

дар асарҳои А. А. Бобринской оварда шудааст, ин вазъи иқтисодӣ ва 

анъанаи зироаткории сокинони минтақа мебошад. Камзаминию 

камҳосилии Помири Ғарбиро А.А. Бобринской ва дигар олимону 

таҳқиқотчиёни рус мушоҳида карданд, дар чунин заминҳо рӯёнидани 

ҳосили фаровон аз имкон берун буд ва аз ҳамин сабаб зиндагии мардум 

қашшоқона ва бо азобу машаққат мегузашт. Дар хулосаи зербоб 

докторант ҳаминро қайд кардааст, ки А.А. Бобринской хоҷагидорй, 

кишоварзй ва тарзи коркарди зироатҳоро таҳлил намуда, онро бо дигар

минтақаҳо муқоиса намудааст ва душвор будани шароити Бадахшонро 

нишон медиҳад.

Докторант дар зербоби чоруми боби дуюм “Ш уғли аҳолӣ, 

ҳунармандӣва тиҷорат”масъалаҳои шуғли анъанавӣ, ҳунармандй ва сатҳи 

муносиботи тиҷорати дар Кӯҳистони Бадахшонро тибқи асарқои А. А. 

Бобринской тахдил намудааст. Ҳамин тавр, докторант чунин қайд 

менамояд, ки дар давоми сафарҳои худ А.А. Бобринской ба шуғли аҳолӣ, 

ҳунар, тиҷорату истеъдоди мардуми Бадахшони Кӯҳй диққати хоса дода, 

кашидадӯзиҳои онҳоро ҳамчун анъанаи мардуми ориёӣ зикр мекунад.

Боби сеюми диссертатсия «Нақши А. А . Бобринской дар омӯзиши 

этнографиям Помир» ном дошта, он аз панҷ зербоб иборат мебошад. Дар 

зербоби якуми боби сеюми диссертатсия «Характеристикам антропологи 

ва этникии сокинони минтақа» хусусиятҳои симошиносй ва этникии 

мардуми Бадахшон оварда шудааст.

А.А. Бобринской сабаби асосии маскуншавии минтақаҳои 

кӯҳистонро дар фишори қабилаҳои ҷангҷу нисбати тоҷикони водиҳо 

мебинад, ки маҷбуран ватани худро тарк намуда, дар кӯҳсорҳо паногоҳ 
меҷустанд. Хулоса, дар натиҷаи таҳқиқотҳои антропологӣ ва этникии 

сокинони минтақа, А.А. Бобринской ба хулосае омад, ки мардуми ин 

сарзамин ба нажоди ҳиндуаврупой дохил мешавад ва худро тоҷик 

муаррифй карда, аз он ифтихор мекунанд. Хулоса, мардуми минтақаи 

Бадахшон ба А.А. Бобринской ва ҳайати экспедитсия оид ба тоҷики асил 

буданашон маълумоти дақиқро пешниҳод намуданд.

Дар зербоби дуюми боби сеюм «Муносибати оила ва никоҳ аз нигоҳи 

А.А. Бобринской» оид ба сатҳи инъикоси масъалаҳои оиладорй ва никоҳи 

кӯҳистониён дар асарҳои А. А. Бобринской сухан меравад. Алексей 

Алексеевич Бобринской ҳамчун этнограф ба низоми оиладорй, маросими 

сур (тӯй), тарбияи фарзанд ва дигар урфу одатҳо, ки бо оила алокамандй 

доранд, диққат дода, қисми таҳқиқоти худро ба ин соҳа бахшидааст. 

Мувофиқи маълумоти А.А. Бобринской барпо кардани оила барои

7



мардуми Кӯҳистони Бадахшон нисбат ба дигар минтақаҳои Осиёи Миёна 

нисбатан осон буд. Азбаски мардум зиндагии фақирона дошт, дар ин ҷо 

«қалин» ба мисле, ки дар Туркистон маълум буд, вуҷуд надошт. Анъанаи 

хонадоршавй ва маросимҳои вобаста ба онро А.А. Бобринской дар китоби 

худ хеле муфассал таҳлил намудааст.

Докторант дар хулосаи зербоб ҳаминро қайд кардааст, ки таҳлили 

пурраи маросими пеш аз тӯй ва муносибатҳои оиладорӣ аз тарафи А.А. 

Бобринской аҳамияти этнографй ва таърихй дорад, зеро баъзе аз ин 

анъанаҳо аз байн рафтаанд ва танҳо тавассути таҳқиқотҳои ӯ дар бораи 

оила метавон маълумот пайдо кард.
Дар зербоби сеюми боби сеюм “Бовариҳои динй ва маросимҳои 

анъанавии парастишии сокинони Кӯҳистони Помир аз нигохд А.А. 

Бобринской” расму русум ва этиқоду бовариҳои мардуми Помир аз рӯи 

маълумоти А. А. Бобринской баррасй гардидааст.

Хусусияти хоси минтақаи Осиёи Миёнаи давраи сафарҳои А.А. 

Бобринской ин боварии зиёд ба ҳар туна ҷойҳои муқаддас, остонҳо ва 

зиёратгоҳҳо буд. Дар он шакле, ки ин парастишҳо дар Осиёи Миёна 
густариш ёфтанд, дар кишвари Россия дида намешуданд. Ин равандро дар 
минтақаи Бадахшон таҳлил карда, А.А. Бобринской дар баробари мазҳаби 

онҳо, инчунин таъсир ва боқӣ мондани эътиқодҳои гузашта дар байни 

мардумро ёдрас мекунад. А.А. Бобринской дар рӯзномаи сафарҳои худ 

кайд мекунад, ки омӯзиши парастишҳои мардумӣ аҳамияти калон доранд, 

зеро он тамоми таърихи инкишофи инсоният, муқовимат ва муборизаи 

вайро бо табиат инъикос мекунад. Дар хулосаи ҳамин зербоб боиси қайд 

аст, ки тасавуротҳо дойр ба қувваҳои фавқултабии бечунучаро ба 

мухити зисти одамон низ вобастагй дошт.

Дар зербоби чоруми боби сеюм “Тақвимҳо ва идҳои сокинони Помир 

дар нигориши А.А. Бобринской” саҳми А. А. Бобринской дар таҳқиқи 

тақвимҳо ва идҳои анъанавии мардуми Помир муайян карда шудааст.

Дар давоми экспедитсияҳо ба Кӯҳистони Бадахшон, А.А. Бобринской 

ба идҳо, ҷашнҳо ва тақвими мардумӣ диққати хоса дод, зеро дар ин 

унсурҳо бевосита таърихи анъанаҳои мардумй ва фарҳанги ин минтақа 

инъикос мегардид. Дар хусуси истифодаи тақвим дар Кӯҳистони Бадахшон 

А.А. Бобринской менависад, ки он пурра аз рӯи сохти бадани инсон 

номгузорй шудааст ва ин тарзи ҳисобкунии рӯзҳо барои А. А. Бобринской 

ҳамчун навоварй буд. Дар хулосаи ҳамин зербоб шоистаи қайд аст, ки А.А. 

Бобринской дар таҳлили тамоми ҷанбаҳои ҳаёти маънавии мардумй 

кӯҳистон саҳми босазо гузошт. Вай тақвими мардумй Помирро барои 

олимони он давра муаррифй кард ва онро бо тақвимҳои тоҷикони дигар 

минтақаҳо муқоиса намуд.

Дар зербоби панҷуми боби сеюм “Тасвири мероси фарҳанги моддй дар 

мисоли қалъаҳои Помир дар осори А.А. Бобринской” саҳми А. А. 

Бобринской дар таҳқиқи фарҳанги моддӣ ва қалъаҳои минтақа нишон 

дода шудааст. Яке аз масъалаҳои асосие, ки А. А. Бобринской ба он 

диққати махсус додааст, ин инъикоси ёдгориҳои таърихй, дар мисоли 

харобаҳои қалъаҳо, тӯпхонаҳо ва тасвир намудани ғорҳо мебошанд, ки 

имрӯз маълумоти олим арзиши илмии худро ҳифз карданд. Ҳамин тариқ, 

маълумоти А. А. Бобринской дар бораи ёдгориҳои таърихии Кӯҳистони 

Бадахшон аҳамияти илмӣ дошта, дар таҳқиқи таърихи кишвар маъхази 

арзишманд ба хдсоб мераванд. Ӯ оиди қалъаҳои Помир маълумот дода, 

суратҳои бархе аз онҳоро ҷой додааст, ки арзиши илмии онро боз ҳам 

баланд мегардонад.

Ҳамин тавр, докторант мавзӯи мавриди назарро ба риштаи таҳқиқ 

кашида, бо истифода аз манобеи таърихӣ ва осори муҳаққиқон ва 

донишмандони соҳа ва хусусан анҷом додани пажӯҳиши мазкур ба воситаи 

равиши қиёснамой, хулосабарорӣ ва инъикос намудани саҳми шахсии 

унвонҷӯ дар интиҳои ҳар як зербоб, ки аз шартҳои муҳими дилхоҳ 

таҳқиқоти илмӣ ба ҳисоб меравад, дар ин росто муваффақ гардидааст. 

Аммо, чун дигар корҳои илмй- таҳқиқотӣ диссертатсияи мазкур низ аз

баъзе камбудӣ ва норасоиҳо дар канор намондааст, аз ин лиҳоз, мехостам 

баъзе камбудиҳо ва норасоиҳоро, ки дар рафти баррасӣ ва таҳлили 

диссертатсия ба чашм мерасад, иброз намоям:

1. Муаллиф дар масъалаи навгонии илмии таҳқиқот зикр кардааст, ки 

бори аввал маълумоти илмии А. А. Бобринской бо таҳқиқоти 

олимони ҳамондавраи Ғарб, ки аз Кӯҳистони Бадахшон дидан 

намудаанд, муқоиса гардидаанд, аммо дар матни диссертатсия 

муқоисаи зарурӣ иҷро нашудааст.

2. Дар баррасии зербоби якуми боби дуюм “Вазъи сиёсии Помир дар 

охири асри XIX” муаллифи диссертатсия бояд бештар ба маълумоти 

А. А. Бобринской такя карда, дақиқияти онҳоро муайян мекард, 

аммо диссертант бештар ба асарҳои дигар муаллифон аҳамият 

додааст.

3. Ху б мешуд, ки дар диссертатсия усулҳои истифода бурдаи А. А. 

Бобринской ҳангоми таҳқиқи этнографияи Кӯҳистони Бадахшон 

васеътар шарҳ до да мешуданд.

4. На ҳамаи адабиётҳо, ки дар номгӯи сарчашмаҳо ва адабиёти 

истифодашуда нишон дода шудаанд, дар матни диссертатсия 
истифода гардидаанд.

5. Дар матни диссертатсия хатогиҳои имлой ва техникй ба назар 

мерасанд.

Аммо, камбудиҳои болозикр хусусияти принсипиалй надошта, 

аҳамият ва моҳияти илмии таҳқиқоти мавриди назарро коҳиш 

намедиҳад. Автореферат мазмуну мундариҷаи асосии диссертатсияро 

инъикос менамояд.

Ҳамин тавр, диссертатсияи Ақризоев Мақсуд Маҳрамбекович дар 

мавзӯи “Алексей Алексеевич Бобринской -  муҳаққиқи таърих ва 

этнографияи Кӯҳистони Бадахшон” б а талаботи бандҳои 31-33 “Тартиби 

додани дараҷаҳои илмй”, ки ба Қарори Ҳукумати Ҷумҳурии Тоҷикистон 

аз 30 июни соли 2021 № 267 тасдиқ гардидааст, ҷавобгӯ буда, муаллифи

он сазовори дарёфти дараҷаи илмии доктори фалсафа (PhD), доктор аз 

рӯйи ихтисоси 6D020303 - Таърихнигорй, манбаъшиносӣ ва методҳои 

таҳқиқоти таърихӣ мебошад.

Муқарризи расмӣ, 
номзади илмхои таърих, 
мудири кафедрам фалсафа ва фанҳои 
гуманитарии Академики идоракунии 
давлатии назди Президента

Маълумот барои тамос:
Суроға: 734003, Ҷумҳурии Тоҷикистон, 
ш. Душанбе кучаи Саид Носир, 33 
телефон: (+992 37) 2289220 
Почтаи электронӣ: info@apa.ti

Имзои Ҷобиров Раҷабалӣ Фатҳуллоевичро 
тасдиқ менамоям:
Сардори Раёсати кадрҳо, 
коргузорй ва корҳои махсуси 
Академики идоракунии

18.11.2022 с.

Ҷобиров Раҷабалй Фатҳуллоевич

давлатии назди Президента 
Ҷумҳурии Тоҷикистон Бобозода О. О.

